
४९८
सम्पूर्ण गांधी वाङ्मय



भरा हुआ है। लेकिन भविष्य सर्वथा आपके हाथों में है। मैं आशा करता हूँ कि भविष्यके
गर्भमें हमारे लिए जो कुछ भी छिपा है, हम अपने आचरणसे उसके योग्य सिद्ध होंगे।

दक्षिण आफ्रिका में ब्रिटिश भारतीयोंके मामलेमें दिलचस्पी रखनेवाले अपने मित्रों से
मैं एक अन्तिम अपील करना चाहूँगा। मैं उनसे अपील करूंगा कि वे भारतीयोंके
सवालको मानवीय दृष्टिकोणसे, साम्राज्यीय दृष्टि से देखें । यह चाहें सही हो या गलत,
भला हो या बुरा, अंग्रेज और भारतीय एक-दूसरेसे बँध गये हैं, और दोनों जातियों को
यही शोभा देता है कि वे अपनेको इस प्रकार ढालें कि आनेवाली पीढ़ियोंके लिए
अपनी शानदार मिसाल छोड़ जायें और दिखादें कि हालाँकि न जाने कितने साम्राज्योंका
उत्थान और पतन हुआ है, लेकिन यह साम्राज्य सम्भवतः एक अपवाद है, और इसकी
बुनियादे भौतिकतापर नहीं बल्कि आध्यात्मिकतापर रखी गई हैं।

मेरे मनको इस बातसे बराबर आश्वासन प्राप्त रहा है, और मेरा हमेशा यह
विश्वास रहा है कि ब्रिटिश संविधानके आदर्शों में कोई अत्यन्त सूक्ष्म और भव्य तत्व
विद्यमान है। यदि ब्रिटिश संविधानसे उन आदर्शोंको अलग कर दिया जाये तो उस
संविधान में मेरी निष्ठा भी खत्म हो जायेगी। जबतक वे आदर्श बने हुए हैं तबतक मैं
संविधानका दास हूँ। (हर्षध्वनि) । दोनों जातियोंका यह कर्त्तव्य है कि वे उन आदर्शोंको
पवित्र थाती मानकर उनकी रक्षा करें।

मैं नमस्कार करता हूँ; और आपसे विदा लेता हूँ। मैं आपको कभी नहीं भूलूंगा।
दक्षिण आफ्रिका में अपनी कठिन परीक्षाओं और संघर्षोंके बावजूद आपके असीम प्रेम और
सहानुभतिसे मैं अभिभूत हो गया हूँ। और अपने देशवासियोंसे ही नहीं बल्कि अपने
यूरोपीय मित्रोंसे मिलनेवाला यह प्रेम और यह सहानुभूति मैं कभी नहीं भूलूंगा। मेरे मनमें
यह प्रेम और सहानुभूति पवित्र स्मृति बनकर रहेंगे। (हर्षध्वनि)

[ अंग्रेजीसे ]

केप टाइम्स, २०-७-१९१४



३७८. भेंट : 'केप आर्गस ' के प्रतिनिधिको '





केप टाउन





जुलाई १८, १९१४




अच्छा, तो मैं कहना चाहता हूँ कि अपने साथ अत्यन्त सुखद स्मृतियाँ लिये जा
रहा हूँ, और मुझे आशा है कि वहाँ दूर रहते हुए मुझे यह जानकर खुशी होगी कि
दक्षिण आफ्रिकामें मेरे देशभाइयोंके साथ न्यायपूर्ण बरताव हो रहा है।

[ अंग्रेजीसे ]

इंडियन ओपिनियन, २९-७-१९१४

१. एस० एस० किनफॉन्स कैंसिलके, रवाना होनेके पूर्व • गांधीजी इसी जहाजसे यात्रा कर
रहे थे--केप आर्गसका प्रतिनिधि उनके पास पहुँचा और उसने उनसे चलते-चलते विदाईके सन्देशके
रूपमें
कुछ
अन्तिम शब्द कहनेका आग्रह किया ।

